
KRIZA: KU QËNDROJMË?

Kriza dhe përgjigjet e deritanishme në nivel politikash 
1. Gjendja serioze e krizës është mjaft e qartë. Vendet e punës po pakësohen me dhjetëra mijëra dhe papunësia po rritet me shpejtësi. Komisioni parashikon tani një ndërprerje në aktivitetin ekonomik të këtij viti, pothuajse zero rritje në vitin e ardhshëm dhe afërsisht 10% papunësi apo 24 milion të papunë në BE brenda vitit 2010. Ka një rritje të dukshme të sinjaleve të pakënaqësisë ndërsa rritet dëshpërimi lidhur me mënyrën me të cilën autoritetet po përballen me krizën, kombinuar kjo me zemërimin për mënyrën e drejtimit të shumë bankave.
2. Shkaku kryesor është procesi i shlyerjes masive të borxhit në sektorin privat që po ndodh aktualisht. Bankat, ashtu si edhe familjet e kompanitë, po kërkojnë të ulin barrën e borxheve përkatëse. Për sa i përket bankave, kjo do të thotë një racionim i fluksit të kredive. Nga ana tjetër, familjet dhe kompanitë reduktojnë blerjet e mallrave të qëndrueshme të konsumit dhe të investimeve.
3. Ky proces i uljes së borxhit të sektorit privat do të kërkojë domosdoshmërisht shumë vite. Në mungesë të një përgjigjeje të përshtatshme në nivel politikash, kjo nënkupton që kërkesa e dobët do të ketë një efekt anësor mbi rritjen e vakët, duke e lënë nivelin e papunësisë të lartë për shumë vite në vazhdim. 
4. Përgjigjja e politikave deri tani është duke u përpjekur të kufizojë dëmin, por nuk po arrin të rivendosë dinamikën për huadhënien dhe kërkesën. Bankat dhe kompanitë po shpëtohen, por huadhënia bankare dhe investimi i bizneseve qëndrojnë ende në apati:
a. Planet e shpëtimit të bankave i shtojnë nga 1.5 deri në 4.5% të PBB-së borxhit publik. Kjo ka ruajtur deri tani kapitalin bazë të bankave nga humbjet e regjistruara si asete toksike. Megjithatë, bankat kanë ulur në minimum riskun dhe tani janë duke kërkuar jo vetëm të stabilizojnë por edhe të ulin pozicionin aktual të borxhit. Si rezultat kemi një shtrëngim të kushteve të kredisë dhe një pakësim të volumit të kredive, me gjithë përpjekjet për rikapitalizim nga ana e autoriteteve publike. 

b. Duke përdorur teknika të ndryshme (një ulje të tepricave të TVSH-së, garanci mbi kreditë, skema afatshkurtra për papunësinë), planet për ripërtëritjen ekonomike nuk bëjnë gjë tjetër veçse injektojnë likuiditet nëpër kompani. Kjo sigurisht i ndihmon bizneset që t’i mbijetojnë ngadalësimit të menjëhershëm të kërkesës dhe fluksit të të ardhurave duke dalë kështu nga kriza e kredive. Megjithatë, në mungesë të një kërkese të mjaftueshme prodhimet dhe shërbimet e tyre, bizneset do të angazhohen në një ristrukturim masiv të punësimit. 

5. Ndërkohë, në gjithë këtë situatë, për pagat do të jetë një periudhë e vështirë. Ulja e ndjeshme në aktivitetin ekonomik është duke vendosur nën presion të dukshëm edhe ristrukturimin e tyre. Nëpër vende të ndryshme (vende të Evropës Qendrore dhe Lindore, Mbretëria e Bashkuar, Spanja, Irlanda, etj.) janë duke u bërë diskutime mbi ngrirje dhe ulje të pagave. Sidoqoftë, kjo ulje pagash do të dëmtojë dhe më tej kërkesën ndërsa do të sjellë më afër perspektivën për një deflacion të mundshëm. Për ironi, ishin pikërisht strukturimi i dobët i pagave dhe rritja e pabarazisë midis tyre faktorët që sollën në jetë krizën e borxhit.
6. Ndërkohë, pritet së shpejti një raund i dytë i planeve të shpëtimit. Sipas shembullit të SHBA, plani i shpëtimin për sektorin bankar në Mbretërinë e Bashkuar, i vendosur në mes të Janarit, tani është duke përfshirë brenda garancive qeveritare, asetet e pasqyrave të bilancit të bankave britanike. Në këmbim të një çmimi, bankat angleze tani mund të marrin sigurimin për humbje deri në 90% të aseteve toksike për një shumë deri në 25 miliard paund.
Për sa i përket ekonomisë reale, disa qeveri (si p.sh. Gjermania me një zarf prej 100 miliard eurosh) janë duke dhënë garanci mbi kreditë e marra nga kompanitë, duke shpresuar se do të rivendosin në këtë mënyrë aksesin e biznesit në financën bankare. Shtete të tjera anëtare do të detyrohen të ndjekin këto politika, nëse duan të evitojnë lëvizjen e kompanive bashkë me investimet dhe punësimin e tyre nëpër shtetet që e ofrojnë këtë garanci.

7. Pyetje të ndryshme nevojitet të shtrohen:

a. A mos ndoshta qeveritë janë duke kaluar përtej kufijve të tyre kur ‘kombëtarizojnë” risqet dhe sigurojnë asetet toksike të bankave e miliarda investime të sektorit privat? Tregjet financiare po kthejnë përpjekjet publike për të shpëtuar bankat në bono me interesa më të larta mbi obligacionet shtetërore.

b. A mos ndoshta aktori publik po paguan garanci për bankat dhe kompanitë të cilat janë dobësuar nga vetë drejtuesit e tyre të cilët janë pasuruar me anë të bonuseve, kapitalit të riblerë dhe skemave të aksioneve? A do të (sh)përdoren garancitë e parave publike për huadhënien e sektorit privat, për të vazhduar këto skema dhe për të financuar “parashutat e arta” për drejtuesit e kompanive të falimentuara?

c. Nën presionin politik për të prerë shpenzimet sociale në mënyrë që të mbahet një qëndrueshmëri e financave publike, teksa verifikohet një rritje e shpejtë e deficitit dhe një rritje e përqindjes së interesit në zonën euro, a ekziston rreziku që qeveritë të jenë duke organizuar një shpërndarje të çrregullt nga taksapaguesi tek i pasuri? Në këtë mënyrë, kriza e kredive mund të çojë në një krizë dhe të Evropës Sociale.

d. Mos jemi duke rregulluar pasojat (krizën e kredisë) dhe jo shkaqet (mbi borxhin e sektorit privat) e krizës? Ndërkohë që familjet janë duke dalë jashtë borxhit, duke ulur kështu perspektivat e kërkesës në total, a do të jetë ndihma e dhënë kompanive për të pasur akses në financë e mjaftueshme për të nxitur investimeve të reja të bizneseve? Ose, a do të shpëtojë dhënia e garancisë për kreditë e biznesit një pjesë të vendeve ekzistuese të punës ndërkohë që do të transferojë investimet dhe vendet e tjera të punës tek ato shtete anëtare që ofrojnë një garanci më bujare për kreditë?

8. Ndërkohë reforma e sektorit bankar qëndron e përkufizuar tek një propozim i Komisionit për të regjistruar agjencitë vlerësuese dhe për të ruajtur një risk minimal prej 5%, duke i dhënë mundësi bankave të kalojnë 95% të riskut tek të tjerët duke i paketuar përsëri kreditë në formë sigurimesh dhe duke i shitur ato dhe më tej. Gjithashtu është duke u zhvilluar edhe një proces konsultimi publik mbi hedge funds
 ndaj të cilit KES ka reaguar. Së fundi, disa qeveri i vendosën kufijtë mbi pagat ekzekutive në shkëmbim të një financimi të kapitaleve, vetëm për zbuluar se menaxhimi i bankës ngurronte të kërkonte kapital të ri me ato kushte.
9. Përgjigjja në nivel politikash nga ana e Bankës Qendrore Evropiane ka qenë ulja e përqindjes së interesit por kjo ka ndodhur ‘shumë vonë, shumë pak’. Me përqindjen e interesit të BQE ende në 2% dhe me një PBB që po ngushtohet në 2009, procesi i shlyerjes së borxhit të sektorit privat është bërë aktualisht më i vështirë. Kështu, KES i ka kërkuar BQE-së të ulë përqindjen e interesit sa më shumë që të jetë e mundur. Gjithashtu është më shumë për të ardhur keq që Banka Qendrore Evropiane ka tentuar të minojë mirëbesimin, gjë që ka pasur efekte mbi planin evropian të rikuperimit, duke deklaruar menjëherë publikisht se politikat fiskale janë të pafuqishme sepse shpenzimet e larta publike bëjnë që familjet të paguajnë para kohe taksat më të mëdha dhe të kursejnë më shumë, duke kundërbalancuar impaktin e shpenzimit deficitar mbi kërkesën e agreguar
. 
10. Së fundi, kriza po kërcënon edhe kohezionin ekonomik të BE. Shtetet anëtare të Evropës Qendrore dhe Lindore, duke pasur një besim të madh mbi qarkullimin e kapitalit nga bankat perëndimore, po përballen me pengesa të mëdha në kredidhënie. Në rastin e Lituanisë dhe të Hungarisë, FMN-ja ndërhyri me kushtëzimet e saj tradicionale. Teksa këto vende kanë pasur një financim evropian nga një fond i gjerë asistence për “balancimin e pagesave”, një fond i tillë nuk ekziston për anëtarët e zonës Euro dhe lind pyetja se çfarë do të ndodhte nëse anëtarët e zonës euro, me të ardhura të mëdha dhe me deficit në kursime nuk do të kishin qenë në gjendje të financonin nevojat e tyre të mëdha për kapital financiar.

Mënyra më të shumta e më të mira për të trajtuar shkaqet e jo thjesht pasojat e krizës.
11. Zgjidhja për rimëkëmbjen ekonomike është që të rivendosen dinamikat e kërkesës së agreguar. Teksa sektori privat është i zënë me procesin e shlyerjes së borxhit, i vetmi aktor, që mund të marrë në dorë frerët dhe të drejtojë përpara kërkesën së bashku me ekonominë, është sektori publik. Për të bërë këtë gjë në një mënyrë sa më efektive, qeveritë duhet të përqendrohen në futjen e një kërkese të re në ekonomi pasi ulja e taksave dhe ndihmat qeveritare do të shërbejnë thjesht për të ulur ngarkesën e borxheve të familjeve duke reduktuar edhe instrumentet financiare të qeverive për ndërhyrjen dhe drejtimin e ekonomisë.
12. Sipas vlerësimit të Komisionit, impakti i planit Evropian të rimëkëmbjes është i kufizuar duke qenë se përmban vetëm 0.5% të PBB-së së masave te reja. E përballur me një situatë në të cilën rezultati aktual do të jetë të paktë 4% nën rezultatin potencial, një stimul i kërkesës prej vetëm 0.5% të PBB-së është i pamjaftueshëm. Për më tepër, edhe komponenti prej 46 miliardësh apo 0.5% i PBB-së BE 15 të shpenzimeve (të reja dhe të vjetra) për investimet publike përsëri nuk është i mjaftueshëm.
Ndaj KES i bën thirrje Këshillit Evropian, Komisionit dhe qeverive kombëtare të nisin një plan të dytë evropian për rimëkëmbje me një shtesë prej të paktën 1% të PBB-së, duke u fokusuar sidomos në investimin prodhues dhe i mbështetur mbi tri shtylla (investimet në “gjelbërimin” e ekonomisë Evropiane, investimi në bazën e kapitalit tonë njerëzor dhe investimi në sektorin social dhe në nevojat e qytetarëve Evropianë).
13. Për të trajtuar çështje të qëndrueshmërisë së financave publike dhe stabilitetit të tregut financiar, bankat qendrore në Evropë duhet të bëjnë përpara dhe të mbështesin investimin kryesor të sektorit publik duke blerë (në mënyrë indirekte) bono thesari në nivele të ulëta të përqindjeve të interesit. Kjo mund të evokojë “kujtime” të Weimar dhe hiperinflacionit, por megjithatë ka edhe shumë arsye të mira që bankat qendrore në Evropë të angazhohen në një politikë të lehtësimit sasior. Në fakt, efekti i uljes së përqindjes së interesit mbi kërkesën e agreguar është tashmë i kufizuar, përqindjet nuk mund të ulen më tej pasi përqindja zero e interesit është shumë afër tashmë dhe ka rreziqe për stabilitetin e çmimeve (deflacioni). 
KES i propozon Këshillit të Evropës dhe Komisionit të përcaktojnë një sërë projektesh të mëdha investimesh me parametra Evropianë dhe me një vlerë totale prej 1% të PBB së BE në fushat e energjisë së pastër dhe të rinovueshme, infrastrukturës dhe rrjeteve Evropiane, materialeve të së ardhmes, automjeteve moderne dhe sistemeve të avancuara të transportit. Banka Qendrore Evropiane dhe banka të tjera qendrore në Evropë duhet të krijojnë instrumente të tillë si ”kredi për investime prodhuese” për blerjen e bonove në mënyrë që të mbështesin këto investime. Në këtë mënyrë, investimet kryesore publike që mbështesin rritjen e ardhshme dhe konkurrencën potenciale të ekonomisë Evropiane mund të luajnë rolin e drejtuesit të ri drejt rritjes, ndërsa janë të mbështetura në një akses të qëndrueshëm tek financat. Gjithashtu, këto projekte mbarevropiane investimesh mund të alokohen me synimin për të administruar diversitetin ekonomik si brenda bashkimit monetar ashtu edhe brenda Evropës si një e tërë.

14. Një Marrëveshje e Re Sociale është e nevojshme për të ndaluar thellimin e mëtejshëm të krizës në një kohë të shkurtër dhe për të zëvendësuar borxhin dhe rritjen e bazuar në flluska me drejtësinë e shpërndarë si një forcë e re drejtuese për kërkesën e agreguar në planin afatmesëm.
KES parashtron kërkesat e mëposhtme:

· Garancitë publike mbi kreditë do t’i jepen vetëm atyre kompanive që nuk kërkojnë të ulin nivelet e pagave dhe respektojnë kushtet e punës dhe të pagave sipas marrëveshjeve të kontratave kolektive.
· Për të garantuar kushte të barabarta në luftën kundër bonuseve të tepërta, aksioneve dhe “parashutave të arta”
 të drejtuesve, nevojitet një “thyerje” e koordinuar dhe mbarevropiane në këto sisteme. Kjo duhet të fillojë me bashkëngjitjen e kushtit se paratë e huazuara me garanci të kredisë publike nuk do të përdoren në asnjë rast për të financuar sistemet e pagesave të drejtuesve.

· Një proces i ri politikash: në kontekstin e Strategjisë Evropiane të Punësimit: Shtetet Anëtare së bashku me partnerët socialë kombëtarë, duhet të ftohen të formulojnë politikat për vendosjen apo forcimin e dyshemesë së rrogave duke i vendosur dinamikat e rrogave në linjë me rritjen e prirjes së inflacionit dhe të prirjes së produktivitetit.
15. Për të forcuar dinamikën e kërkesës, politikat e taksave duhet të përfshihen në rishpërndarje, duke i zhvendosur të ardhurat nga kapitali dhe pasuria tek klasa punëtore e mesme dhe familjet. Bazuar në nivelin e integrimit ekonomik dhe konkurrimin e taksave në Evropë, kjo nënkupton një agjendë Evropiane që përfshin koordinimin e taksave, sulmimin e parajsave fiskale dhe regjimin e taksës zero ose të sheshtë si dhe trajton çështje si taksimi minimal dhe një bazë e harmonizuar e taksave mbi fitimet e korporatave, taksave mbi fitimet nga kapitalet dhe taksat mbi të ardhurat e larta. 

Në të njëjtën kohë, politika Evropiane e koordinimit të taksave lejon të trajtohet edhe çështja e qëndrueshmërisë së financave publike. Për të ruajtur qëndrueshmërinë e financave publike kur forcohen investimet publike për të reaguar ndaj krizës, janë të nevojshme burime të reja taksash të cilat mund të gjenden nga të ardhurat që deri tani janë fituar nga kapitalizmi i kazinove. Strategjia e ”daljes” për të rritur borxhin publik realizohet nëpërmjet rimëkëmbjes së ekonomisë dhe politikës së shpërndarjes së taksave, jo nëpërmjet një likuidimi të Modelit Social Evropian.
Shkurtimisht, kemi nevojë për një Marrëveshje të Re Sociale për punëtorët Evropianë.

Edhe pse e nevojshme, përgjigjja fillestare e politikave ndaj krizës ekonomike dhe financiare është e pamjaftueshme. Përpjekjet duhet të rriten dhe ne duhet të ngremë një Marrëveshje të Re Sociale për punëtorët Evropianë sipas linjave të mëposhtme:
Vendet e Punës: Një investim produktiv për vende të reja pune duke vënë në jetë një Plan të Dytë për Rimëkëmbjen Evropiane që përbën 2% të PBB-së Evropiane, duke përfshirë projekte të mëdha Evropiane për Investime të financuara nga Obligacionet Evropiane të Rritjes dhe mbështetur nga bankat qendrore Evropiane që blejnë këto obligacione.
Negociatat Kolektive: Jo ngrirjes së rrogave dhe uljes së rrogave nominale. Përkundrazi, negociatat kolektive duhet të forcohen për t’i kthyer rrogat në një spirancë të stabilitetit të çmimeve kur ka rritje të deflacionit dhe në një drejtues të qëndrueshëm të kërkesës dhe rritjes.
Të drejtat: Për kompanitë që kanë vështirësi, konsultimi dhe informimi i punëtorëve dhe përfaqësuesve të tyre si dhe eksplorimi i të gjitha alternativave për pushimin nga puna të punëtorëve duhet të jenë veprimet e para. Skemat e punësimit afatshkurtër të mbështetura nga benefitet e papunësisë, duhet të përgjithësohen.
Mos lejoni punëtorët të bien në greminën e papunësisë. Përmirësoni sistemet e përfitimit nga papunësia duke rritur trajnimin dhe ritrajnimin masiv të punëtoreve dhe duke zhvilluar një garanci speciale për të rinjtë që mbarojnë shkollën në 2009.
Drejtësia e Shpërndarë: Jo shpërndarjes së gabuar të qeverive që shpëtojnë bankierët dhe CEO-të që kanë çuar drejt falimentimit kompaninë e tyre dhe kanë vendosur të gjithë ekonominë në rrezik duke u përpjekur të pasurojnë veten e tyre. Ne kemi nevojë për një “thyerje” të koordinuar dhe mbarevropiane të bonuseve e CEO-ve, opsioneve të aksioneve dhe të “parashutave të arta. Për të pajisur qeverinë me mjetet për të orientuar ekonominë dhe për të zvogëluar pabarazinë, urgjentisht duhet të ndalojmë konkurrencën e taksave në tregun e brendshëm.
Këto argumente, nëse nënshkruhen nga Komiteti Drejtues, do të përdoren si bazë e ndërhyrjeve tona në Dialogun Makro Ekonomik dhe do të zhvillohen në një plan për një Marrëveshje të Re Sociale që do të fillojë në Komitetin Ekzekutiv në Mars.

� Formë investimi e administruar nga një shoqëri e autorizuar, që garanton një fitim ose humbje në sasi të kufizuara


� E ashtuquajtura barasvlerësi Rikardiane


� Lucrative benefits given to top executives in the event that a company is taken over by another firm, resulting in the loss of their job. Benefits include items such as stock options, bonuses, severance pay, etc.





